
РАЗДЗЕЛ І. РОДНАЕ СЛОВА. 
1. Знайдзіце верш, прысвечаны Бацькаўшчыне, роднай мове, 

падрыхтуйце яго выразнае чытанне. Калі ёсць магчымасць, арганізуйце 
конкурс чытальнікаў. 

Калі няма такой магчымасці, паспрабуйце выразана прачытаць верш 
Рыгора Барадуліна «Ліст з дому» і намаляваць беларускі і стэпавы 
(казахстанскі) пейзаж і параўнаць іх: 

 
Бурты кладуцца, як барханы.  
Лапатам не даём астыць.  
Ды што за шум?..  
Прыйшлі лісты,  
Лісты ад родных, ад каханых. 
 
I мне ж тут нешта быць павінна... 
Матулін почырк пазнаю. 
I піша пра бяду сваю, 
Пра радасць і пра ўсе навіны: 
 
«Сусед наш справіў наваселле.  
Ну, а ў бары па верасу  
Грыбоў – хоць закладай касу,  
I ўжо арэхі палыселі,.. 
 
Вуголле з печы ўранні скача,  
Кот мыцца на акне пачне,–  
I верыцца, што ты ка мне  
Паспееш па пірог гарачы». 
 
Я сёмы раз, забыўшы стому,  
Чытаю гэты ліст, 

нібы 
Я на Ушаччыне пабыў,  
Пагутарыў з усімі дома... 
 
I зноўку зерне з-пад лапаты 

Уверх ляціць ва ўсе бакі 
I падае. (А так шпакі 
На луг садзяцца там, за хатай...) 

 
2. Выпішыце па пяць фальклорных прыказак на тэмы радзімы і 

роднай мовы. Разгорнута пракаменціруйце адну з іх па прыведзеным ніжэй 
плане: 

1. Тэма. 
2. Якім чынам прыказка суадносіцца з сучаснасцю. 
3. Прыклады прыказак на падобную тэму. 
4. Назвы твораў, блізкай да прыказак тэматыкі. 
 
3. Падрыхтуйце з дапамогай словаў ці намалюйце алоўкамі 

(фарбамі) карціну — апісанне краявідаў роднай старонкі. Наладзьце 
выставу малюнкаў. 

Прыкладам можа паслужыць наступны фотаздымак. 
 

 
 
 
 
 
 
 
 
 
 
 
 
4. Напішыце сачыненне-мініяцюру ці падрыхтуйце разгорнутае 

вуснае выказванне на тэму: «Край мой беларускі, край…». карыстаючыся 
наступнымі парадамі: 

План 
1. Назва твора, аўтар  
2. Аб чым гэты твор?  
3. Чым цікавы твор?  
4. Каму можам прапанаваць прачытаць? 

Памятка для работы над сачыненнем 

 Аналізаваць — гэта тлумачыць, а не пераказваць. 

 Дзе няма галоўнай думкі, там няма і не можа быць правіль нага 
адбору матэрыялу. 

 Мастацтва пісаць — гэта своечасова паставіць кропку. 

 Будзь простым, але не прымітыўным. 

 Пісаць — не значыць спісваць!!! 
 
5. Арганізуйце віктарыну-конкурс на веданне гарадоў, рэк, азёраў і 

славутых землякоў Беларусі: 
а) Пералічыце буйнейшыя гарады нашай краіны. 
б) Якія рэкі Беларусі Вы ведаеце, назавіце іх? 
в) Чаму Беларусь называюць сінявокай, пералічыце нашы азёры? 
г) Хто з нашых продкаў упершыню надрукаваў кнігу? 
д) Якая беларуская асветніца арганізоўвала пры манастырах 

бібліятэкі і майстэрні па перапісцы кніг (скрыпторыі), а таксама школы для 
дзяўчат? 

е) Назавіце беларускіх пісьменнікаў, чые творы Вы вывучалі ў 
пачатковых класах. 

 
6. Складзіце сінквейны «мова» і «бацькаўшчына» 

 Прыклад сінквейна 
 

Мова 
Родная мілагучная 

Люблю шаную сагравае 
Прыгожа звініць сардэчнаю струною 

Радзіма 
 
7. Назавіце вершы, у якіх сустракаюцца наступныя радкі і 

падрыхтуйце вуснае выказванне на тэму «Каб любіць Беларусь нашу 
мілую…», выкарыстоўваючы ў ім урыўкі з гэтых вершаў: 

 
Нашу я любоў да цябе вялікую 
У сэрцы сваім маленькім.  

(Я. Янішчыц «Мова») 
 
Выйду зноў, як у мінулы май, 
Басанож прайдуся па траве. 
Дымная, сцюдзёная раса, 
Цёмныя ў траве ад ног сляды.  

(Ул. Караткевіч «Бацькаўшчына») 
 

О край мой родны! Я прашу: 

Ратуючы ад пустазелля, 
Я сам расцераблю душу, 
А ты мне дай свайго насення, 
Каб мог я так сумленна жыць… 

(А. Грачаннікаў «Дрымотна ціснуцца 
кусты…») 

 
— Калі ласка! — нашай роднай мовы 
Шчырыя і ветлівыя словы. 
  (П. Панчанка «Калі ласка») 

 
8. Запішыце ў літаратурныя сшыткі асацыятыўны рад да слоў 

«родная мова» і «Радзіма». Прачытайце услых, дапішыце іншыя словы, 
вызначце самыя цёплыя. Побач напішыце словы, якія не стасуюцца з 
паняццямі «родная мова» і «Радзіма». Абмяркуйце свой выбар у пары, 
потым у групе, выберыце (1 — 2) самыя яркія словы. Прачытайце 
выбраныя словы, запішыце ix на дошцы. 

 
9. Падрыхтуйце, выкарыстаўшы створаныя вамі малюнкі, 

выразнае чытанне вершаў, прыказкі пазакласнае мерапрыемства «Ад 
прадзедаў спакон вякоў нам засталася спадчына…». У працэсе 
падрыхтоўкі мерапрыемства можна выкарыстаць веды, атрыманыя Вамі ў 
4 класе на уроках па прадмету «Мая радзіма Беларусь». 

 Магчыма, мерапрыемства буде ўключаць: 
а) Конкурс чытальнікаў. 
б) Конкурс мастакоў. 
в) Конкурс пісьменнікаў (творчыя работы,міні-сачыненні, вершы і 

г.д.). 
 
10. Падбярыце іншую назву да верша Уладзіміра Караткевіча 

«Бацькаўшчына», патлумачце свой выбар, дапішыце прапушчаныя словы. 
Дагарэў за брамай……………, 
Месяц паміж воблачкаў плыве. 
Выйду зноў, як у мінулы май, 
……… прайдуся па траве. 
Дымная, сцюдзёная раса, 
Цёмныя ў траве ад ног сляды. 
А такога рослага аўса 
Я не бачыў доўгія гады. 
Бач, хмызы спляліся, як павець, 
Светлякі мігцяць, гараць святлей. 
Перад тым як звонка ў лозах ………, 

Прачышчае горла ………….. . 
Лашчыцца трава да босых ног. 
З дальніх паплавоў плыве ракой 
Ледзь прыкметны сумны халадок — 
Подых юні ўходзячай маёй. 
Паімчаць за ёю наўздагон? — 
Хоць і схопіш — усё адно падман. 
Дзе каханне тых мінулых дзён — 
Весніх паркаў бэзавы туман? 
Нават шкадаванне — дзе яно? 
Зноў вясна, і жаль знікае зноў. 
(Так губляюць пах перад вясной 
Ссохлыя сцябліны палыноў.) 
Ціха цмокае у сне …………. . 
О, як добра, як прыгожа жыць! 
Раска, як русалчына луска, 
На вадзе ад месяца гарыць. 
А вакол травіцы роснай …… 
І бярозак белая сям'я. 
Мой ………………….. беларускі край, 
Бацькаўшчына светлая мая! 

Словы для даведкі: чароўны, пець, салавей, рака, басанож, рай, 
светлая, небакрай. 

 
11. Здагадайцеся, каму з герояў казкі «Воўк і сабака» належаць 

наступныя словы: 
а) Скажы, дзе вы корм бераце? (Воўк) 
б) Не, наша служба не цяжкая. Работа наша — уночы двор 

пільнаваць. (Сабака) 
в) Гэта ж і я хоць зараз на вашу службу пайшоў бы, а то нам цяжка 

корм здабываць. (Воўк) 
г) Што ж, ідзі. Гаспадар і цябе гэтак жа карміць будзе. (Сабака) 

